
91 

 

Bibliography 

Abas, Husen, et. al. (1983). Struktur Bahasa Wolio. Jakarta: Pusat Pembinaan dan 

Pengembangan Bahasa Departemen Pendidikan dan Kebudayaan. 

Abrams, M.H. (1999). A Glossary of Literary Terms (7th ed.). Boston: Thomas 

Learning Inc.  

                      , & Harpham, G. G. (2009). A Glossary of Literary Terms (9th ed.). 

Boston: Wadsmorth Cengage Learning. 

Ancina, D. A. S. (2018). Susastra Kabanti Bula Malino Dalam Tinjauan Etika 

Deontologi Immanuel Kant. Yogyakarta: Doctoral Dissertation 

Universitas Gadjah Mada. 

Chaer, Abdul. (1994). Linguistik Umum. Jakarta: Rineka Cipta. 

Chomsky, N. (1957). Syntactic Structures. The Hague: Mouton. 

Donohue, Mark (2004). “The pretenders to the Muna-Buton group”. In Bowden, 

J.; Himmelmann, N. (eds.). Papers in Austronesian subgrouping and 

dialectology. Pacific Linguistics 563. Canberra: Australian National 

University. pp. 21–36. 

Griffiths, Patrick. (2006). An Introduction to English Semantics and Pragmatics. 

Edinburgh: University Press. 

Herianah. (2017). Figurative Laguage in Oral Literary of Wolio. Makassar: 

Sawerigading. 23. 49-59. 

Ikbal, Muhamad (2019). Nilai-Nilai Pendidikan Karakter Dalam Kabanti Ajonga 

Inda Malusa Pada Masyarakat Buton Kota Bau-Bau Sulawesi Tenggara. 

Kendari: Doctoral Dissertation IAN KENDARI. 

Irwan, I. (2017). Kontribusi Sultan Muhammad Idrus Kaimuddin Di Bidang Adab 

Islam Di Buton Sulawesi Tenggara (Kajian Karya Sastra Kabanti Bula 

Malino). Semarang: Doctoral Dissertation Fakultas Agama Islam 

Unissula. 

Katz, J. J. (1972). Semantic theory. New York: Harper & Row. 

Keidler, C. W. (1998). Introducing English Semantics. London: British Library 

Cataloguing in Publication Data 



92 

 

Kemendikbud. Kabanti Kaluku Panda Incuna Dempa. Jakarta: Kemendikbud. 

Accessed on February 9, 2023. 

https://dapobas.kemdikbud.go.id/home?show=isidata&id=998 

Kemendikbud. (January 1, 2013). Kabanti. Jakarta: Kemendikbud. Accessed on 

February 9, 2023. 

https://warisanbudaya.kemdikbud.go.id/?newdetail&detailTetap=49 

Komalasari, D., Waluyo, H. J., Suwandi, S., & Sumarwati, S. (2022, October). 

Didactic and Humanistic Philosophical Value in Literature Kabanti 

Buton. Surakarta: Proceedings of the 1st International Conference of 

Humanities and Social Science, ICHSS 2021, 8 December 2021, 

Surakarta, Central Java, Indonesia. 

Kosilah, K., et.al. (2020, May). Kabanti Kaluku Panda: An Ecofeminist 

Perspective in Local Wisdom. Magelang: 1st Borobudur International 

Symposium on Humanities, Economics and Social Sciences (BIS-HESS 

2019) (pp. 241-244). Atlantis Press. 

Kosilah, K., & Andarias, S. (2017). Mengenal Identitas Masyarakat Buton 

Melalui Konsep Berkeluarga Dalam Kabanti Kaluku Panda. Baubau: 

Sang Pencerah: Jurnal Ilmiah Universitas Muhammadiyah Buton, 3(2), 

39-49. 

Leech, G. P. (1981). Semantics: The study of Meaning (2nd ed.). London: Penguin 

Books. 

Lyons, John. (1979). Semantics Volume 2. London: Cambridge University Press. 

Muslim & Ridwan. (2019). Analisis Nilai-Nilai Yang Terkandung Dalam Kabanti 

Qoburu Penyalin La Mbalangi. Baubau: JEC (Jurnal Edukasi Cendekia), 

3(2), 63-78. 

Niampe, La. (1999). Kabanti Oni Wolio (Puisi Berbahasa Wolio) Jilid 1. Jakarta: 

Departemen Pendidikan dan Kebudayaan. 

Niampe, La. (2011). Bahasa Wolio di Kerajaan Buton. Bali: Linguistika Buletin 

Ilmiah Program Magister Linguistik Universitas Udayana. 18. 

Nurhayati, N. (2021). Morphological Proses of Wolio Language in Kabanti Nuru 

Molabi. Makassar: ELS Journal on Interdisciplinary Studies in 

Humanities, 4(1), 125-130. 



93 

 

Palmer, F. R. (1981). Semantics (2nd ed.). Cambridge: Cambridge University 

Press. 

Reaske, C. R. (1966). How to Analyze Poetry. New York: Monarchi Press. 

Rosdin, A. (2014). Aspek Kultural “Bismillahirrahmânirrahim” dalam Keislaman 

Orang Buton: Kajian terhadap Kabanti Ajonga Inda Malusa. Malang: el 

Harakah Jurnal Budaya Islam, 16(1), 81-99. 

SA, D. A. (2022). Konsep Manusia Dalam Susastra Kabanti Bula Malino 

Ditinjau Dari Filsafat Manusia Monopluralis. Yogyakarta: Doctoral 

Dissertation Universitas Gadjah Mada. 

Sahlan, S. (2017). Kearifan Lokal Kabanti Untuk Masyarakat Buton (Penelitian 

Analisis Konten). Jakarta: PARAMETER Jurnal Pendidikan Universitas 

Negeri Jakarta, 29(2), 192-199. 

Suminto, A. S. (2000). Berkenalan dengan Prosa Fiksi. Yogyakarta: Gramedia. 

Tarigan, H. G. (2013). Pengajaran Gaya Bahasa. Bandung: Penerbit Angkasa. 

Taylor, S. J., et. al. (2016). Introduction to Qualitative Research Methods: A 

Guidebook and Resource (4th ed.). Hoboken: Wiley. 

Trudgil, P. (2000). Metaphor in Context. London England: Cambridge MIT. 

Waridah, Ernawati.  (2013). Ejaan yang Disempurnakan & Seputar Kebahasa-

Indonesiaan. Bandung: Ruang Kata. 

Yamaguchi, H. K. (2007). Manuskrip Buton: Keistimewaan dan Nilai Budaya. 

Selangor: SARI Jurnal Alam dan Tamadun Melayu. 25. 41-50. 

Zia, P. K., et al. (2018). Analysis of Figurative Language in Hikayat Aceh Written 

by Muda Balia. Banda Aceh: Research in English and Education 

(READ). 3(4). 231-242. 

Zuhdi, Ohorella, Said D (1996). Kerajaan Tradisional Sulawesi Tenggara: 

Kesultanan Buton. Jakarta: Departemen Pendidikan dan Kebudayaan RI. 

 

 



APPENDICES 

 

a. The Kabanti Oni Wolio Text 

 

Kabanti Kaluku Panda Atuwu Inuncana Dempa 

Created by La Ode Kobu Yarona Labuandiri 

From The Hand-written Copy Script of La Mbalangi (1998) 

 

1. Kupebangi kusarongi akubaru 

Kuangkataka sarona Opu maoge 

Sarona Opu moewangina dunia 

Apepatai incana ilimuna 

 

2. Kaasi mini nabii awafatimo 

Atawufumo iaroana Opuna 

Malaekati soomo kaunde-unde 

Jibiriilu soomo tumpuna inca 

 

3. Ee komiu umatina rasulula 

Peelo mea ilimu mokoguna 

Peelo guru arifu kaamili 

Oinciamo lanciringana tabibu 

 

4. Abari mpuu lancau imatauna 

Bari-baria kapiita apokana 

Osiitumo guru bei perangoi 

Malinguaka katau apalimbana 

 

5. Perangoia tandaina mpuu-mpuu 

Olu mporena dikaia inamimu 

Bara ulupa mea pepago uabaa kea 

Neu malingu madei patindaia 

 

6. Poopusia malo-malo konowia 

Santiasea sara batua karomu 

Sii saangu nidlamu oni Wolio 

Ikarangina batua momatambena 

 

7. Nea sipoko racu boli umendeu 



Moa makula mapa’i pasurua 

Kukarangia betaokakumaluku 

Bara salana amembali kupokunde 

 

8. Muri-murina batua akoonimo  

Motopasina ikaromu Baadia 

O La Kobumo batua kabongo-bongo 

Ajaahili alibi kamanangkali 

 

9. Sio-siomo Opu atarimaku 

Bekusaori hawa nafusuuku 

Pekaridoa namu-namuku madakina 

Itidakiku bolimo temosalana 

 

10. Dunia sii mbooresa sabantara  

Inda alagi tamboore iwesii 

Sabutunamo tasiingi mudalata 

Mokogunana ilipu akherati 

 

11. Mai rangoa mudalana isilamu 

Baa-baana sahada rua anguna 

Osiitumo faradu sawulinga 

Wakutuuna simpoo uisilamu 

 

12. Temo duka sambahea tee poasa 

Tee tazakati tee tahaji  

Osiitumo rukunu mowajibu  

Itaraukana Opu sampuu-mpuuna  

 

13. Kao daganga motopenena labana  

Ousulu fikihi tee tasaofu 

Tee parangi taluku tatapiara 

Tapolu sara incafu takaeka 

 

14. Kiramaani siitumo ikamata  

Ijaganina malo-malo konowia 

Incema-incema mia inda moturuna 

Mojaganina kaatibi asarona 

 

15. Ee komiu sabara mosirahaku 

Bolimo mpuu incamu ubawa lalo 

Peelo mea daganga motopeelo 

Penunu mea daganga bemo labana  



 

16. Kananteana daangiapo upooli 

Wakutuuna daangiapo udadi 

Dunia sii mbooresa momatimba 

Iwesiimo batua moburubanta 

 

17. Posa mandawu malingu momboorena 

Posa binasa sabaraana antona 

Dunia sii undeana jaahili 

Tee malingu musuriki kaafiri 

 

18. Aundeaka niimati monoainda 

Amimiaka tumpuna inca moila 

Omuumini saalihi aabidi 

Bari-baria auliya sarifu 

 

19. Aposatangi bari-baria situ 

Omuumini motandaina Opuna 

Atangiaka audani akherati 

Tea fikiri hisabu teazabu 

 

20. Teudani kesameana nabi 

Tee malingu onina Opu malanga 

Wasiatina nabiita molabina 

Tapatotapu kaekata iOputa 

 

21. Tee tasaba iapaiaka balaa 

Tee tarela malinguaka kadla 

Tee tasikuru iOputa momalambuna 

Adawu kita niimati bari - bari 

 

22. Niimatina atopene kabarina 

Momaogene niimati isilamu 

Ee karoku fikiria mpuu-mpuu 

Okakawasa tangkanamo idunia 

 

23. Okalaode sabutunamo iwei 

Tee malingu pangka-pangkana dunia 

Akawaaka sakaratili mauti 

Amapupumo bari-baria siitu 

 

24. Tangkanamo totona inca mangkilo 

Itilikina Oputa momaasiana 



Ee Wa Opu dosa mami abarimo 

Kadaki mami soa karanga-rangani 

 

25. Dosa ogena tawa dosa kidina 

Moinganama tawa mobatinina 

Imatauku tawa oalapaaku 

Isawauku tee malinguakaku 

 

26. Bari-baria beku tobaakamea 

Amponiaku Wa Opu tekaasimu 

Dunia sii mbooresa mofanaa 

Posa binasa bari-bari antona 

 

27. Akawaaka janjina arungga mea 

Apambulia simbou baa-baana 

Afanaamo malingu kadaangia 

Soomo Opu naile moqadimuna 

 

28. Alamu sii ambulimo anainda 

Simbou duka inuncana azali 

Pata pulu taona tua siitu  

Bea fanaa bari-baria batua 

 

29. Simpoo mini ambuli adaangia 

Kadangia naile abaaumo 

Osiitumo kadaangia molagi 

Abaqaamo bari-baria situ 

 

30. Ee karoku mopeelona kalape 

Tee ingkomiu monununa kalabia 

Palihara potontomu teonimu 

Malinguaka ilarangina sarai 

 

31. Wakutuuna akambeli-mbeli itu 

Udalaiki tee laena kampunga 

Beu potiba tee bawine iweitu 

Olae-lae tawa mokototona 

 

32. Moakembako uzina boli uunda 

Osiitumo racu inda mototamba 

Ee karoku boli ukajoro-joro 

Pengkaanaka bari-baria mingkumu 

 



33. Pori pepei bara sala upokawa 

Boli pewau ulausi mogundina 

Temo hakuna imatauna hukumu 

Maekaia barancoo usegaia 

 

34. Ulauaka ihaku incia itu 

Amarunggamo bentemu momakapana 

Amarunggamo molabina siitu 

Kahaluwatimu indamo uperapia 

 

35. Ulauka idala incia itu 

Apesuamo bisa inuncana karomu 

Apopeelumo uju itu tee badamu 

Aponantimo katada teantomu 

 

36. Pokawaaka katada teantomu 

Bea limbamo raana karomu itu 

Kabolosina namisimu molabina 

Ipewaumu mingku incia siitu 

 

37. Awajibu iapai manusia 

Malinguaka aakili baalega 

Boli osea parinta incia itu 

Osiitumo kawujuna seetani 

 

38. Ee karoku paihilasi incamu 

Patotapua poaromu iOpumu 

Pengkenisia agamana nabimu 

Teu osea kaadarina gurumu 

 

39. Mia rangamu maasiakea mpuu 

Simbou duka maasiaka karomu 

Osiitumo wine inda momabongko 

Tokaindeana naile muri-murina 

 

40. Ee karoku fikirina porikana 

Wakutuuna tongkona beu tabasi 

Pilia kea tana mosantaongana 

Nunua mpuu ponue molaengana 

 

41. Kalukanina bei toba tanaana 

Musyaahida kapale momatadana 

Okatununa tau perangkaiana 



Pekaridoa wasu wisu seetani 

 

42. Guntu tumondu kapajeka moincana 

Obibitona tandana tao baau 

OLinti-lintina kapekalapena tana incia itu 

Osiitumo tandaina upombulaa 

 

43. Wakutuuna asara tee magiribi 

Osiitumo wakutuu ipepali 

Wakutuu talu anguna motopenena 

Osiitumo wakutuu momulia 

 

44. Wakutuu subuhi tedlohoro 

Tee isaa kamondona talu angu 

Saputu ahadi tee salasa 

Osiitumo eo inda momalape 

 

45. Eo malape jumaa tee isinini 

Temo duka arabaa tee kamisi 

Eo madaki tewakutu ipepali boli upombulaia 

Alaamatina akandea mparo-mparo 

 

46. Eo malape maka upombulaia 

Temo duka wakutuu momulia 

Saincanana eo momalapena 

Apesuamo wakutuu momulia 

 

47. Pentaamea wao ipolusarata 

Iweitumo maka upombulaia 

Podo saide boli ukaago-ago 

Pombula itu bolipo soupombula 

 

48. Ukamatapea tandana wao molagi 

Urangomea guntu rende ngkalelei 

Daangiamo tandana bibitona tawakala 

Kumolintina pasarahaa aumbamo 

 

49. Pentaa mea waona posaronakaa 

Iweitumo maka upombulaia 

Tondoka mea sarai tee adati 

Sisiakea faraduu moincana 

 

50. Kabubusina zikiri tee takubiru 



Perawoina kahaluwati tee toba 

Adadiaka penembulamu siitu 

Osiitumo penembula ipiara 

 

51. Asiwulumo kolesena inuncana tana 

Ambooremo imakamu furaaku 

Oinciamo tawa ibawona tana 

Telaena pengkenisia momaroso 

 

52. Kulina itu taorindina kadaki 

Moteimia haewani mokandea 

Amasekamo tawana baabaana 

Apaincaka polopa motokaduna 

 

53. Tekamatea amaowana tawana 

Osiitumo peelusana kapane 

Daangiamo rahana momalangana 

Ambooresi imakamu jaamia 

 

54. Amatantamo tawana momatu’ana 

Anaindamo kadaki ipewauna 

Abuncaramo bancana baa-baana 

Apepatai bari-baria kawondu 

 

55. Amandawumo wulena baa-baana 

Simbounamo alapasimo dosana 

Daangiamo lo’u-lo’una siitu 

Aincanamo tumpuna inca ogena 

 

56. Kalimbunguna namisi moisiki 

Momatu’ana kawonduna niimati 

Osiitumo tandaina rahamati 

Kalabiana wine incia siitu 

 

57. Kusarongia kabanti incia sii 

Kaluku panda atuwu inuncana dempa 

Mokompasina gausu tee kutubu 

Bemo tobea aulia zaahidi 

 

58. Mobenutia saalihi aabidi 

Bemo sumpua aarifu kaamili 

Bemo kandea aalimu aamili 

Mopenamia sulutani moadili 



 

59.  Osiitumo penembulana nabi 

Tee malingu bari-baria rusulu 

Temo duka iapai sahati 

Tee malingu tabii moosena 

 

60. Tee sagaa muumini mosumpuna 

Momangkilona idosa te kofuru 

Salapasina manga padaa sumpu 

Bari-baria manga incia siitu 

 

61. Anamisimo kameko motara labi 

Muri-murina soasadaa-daamo 

Kabolosina rampana karasaina 

Kasurungina sababuna kanguleana 

 

62. Mapane eo indaa asowoa kea 

Nea kawao mendeu apeulu 

Pontanga malo indaa duka atokole 

Aperangoi kadadi mopasarina 

 

63. Kaapaaka oadatina kadadi 

Bea pesua inuncana koinawuna 

Asuru-suru gauna bea kandea 

Sabaraaka antona inawu itu 

 

64. Aosemea mokoinawuna itu 

Temo duka kawana atudaia 

Akaradea kawana akantobua 

Temo duka incia atembaia 

 

65. Nebarangkala indaa temo tosompina 

Muri-murina padaa amaimo duka 

Nafusuuna gauna bea binasa 

Koinawuna ipesuakina itu 

 

66. Taoakamo mokoinawuna itu 

Ataraia sabara nami marimbi 

Rampa sababu akamatamea 

Malinguaka gorana atotarima 

 

67. Ee karoku incamu pekangkiloa 

Nganga randamu boli akorewu-rewu 



Oseetani siitu ipeeluna 

Bea pesua inuncana nganga randamu 

 

68. Dulumaani kalibi mbooresana 

Labi kaeta atopene molalanda 

Galapu mpuu atopene poposana 

Moo saide indaa tekainawa 

 

69. Iweitumo mbooresa togaana 

Bea pawuju malingu kabongo-bongo 

Samembalina siitu apawujuko 

Apotawamo akatu-katu ngincina 

 

70. Dadiaakamo siitu boli osea 

Kapaguruna kawujuna seetani 

Bari-baria podo imarimbiaka 

Tee malingu giu ibinasaaka 

 

71. Ee karoku pekatangka pengkenimu 

Itikadimu boli akadoli-doli 

Patotapua poaromu iOpumu 

Pengkenisia bouna kabatuamu 

 

72. Pewaumea malo-malo konowia 

Jaganimea boli umalinguaia 

Patotapua sahadamu iOpumu 

Keniakea rouna imanimu 

 

73. Ee komiu sabara musirahamu 

Patindaia kataumu ipusaka 

Pusaka itu alamu talu anguna 

Motosarongina inuncana akhlusuuni 

 

74. Awaajibu sabara mukaalafu 

Patindaia katauna itareka 

Laailaaha ahancuru tee bada 

Allahu amonu tee rahasia 

 

75. Huu huu asakande tee akala 

Ah ah sakawi tee inawa 

Fuadi itu alamu molalesana 

Iweitumo mbooresana inawa 

 



76. Inuncana oto alamu mokolabina 

Iweitumo tau pogaana inawa 

Inawa mangkilo atopene iOpuna 

Raha itu osuuni mizani 

 

77. Neu peelu beumataua mpuu 

Neu peelu beumataua Opumu 

Pandona mata zati indaa kosandara 

Inuncana oto alamu momuliana 

 

78. Atokamata bari-bari alamu 

Sii saangu kabanti asantaonga 

Neabacea mia moakalana 

Podo saide kaasi kugora-gora 

 

79. Barakae horofuna rangania 

Teemoduka horofuna molabina 

Kugorampuu kaasi kausipea 

Ismullahi ahadi saangu-angu 

 

80. Alhamdu kupuji Opu isomba 

Fa’alulahi dalilina ismuuna 

Asmaa’na susuaka sifatuna 

Kakaroana bari-baria sifatu 

 

81. Zati molabi Laisa Kamitsilihi 

Munazzaha Zatuna Momuliana 

Wahadatina inda temodimbangia 

Ilaahi ranga-rangana Lagi 

 

82. Rahmati-Mu Kaasi-Mu molabina 

Te salaamu-Mu kapalapa motopene 

Te barakati inda kokopada 

Muhammadi Nuru baa-baana 

 

83. Akosaromo Ta’iyoni Awwali 

Amembalina kaincana baa-baana 

Oinciamo baana ipemembali 

Moincanana Inuncana Ilmullah 

 

84.  Akakaromo sifatuna insaani 

Azaharimo alamu arwaha 

Osiitumo paiyasana rohita 



Incanaana sagalaaka inawa 

 

85. Rahmati yapaiyaka batua 

Toiyosena pai mia arifu 

Abungkalea Kudarati Momulia 

Apabetea Iraadati Molabi 

 

86. Apepatangka kahandana motokana 

Apekaroso tantuna ilimuna 

Ilimullah inda bali-balii 

Isarongimo Ainu Sabeta 

 

87. Tee leena molabina kalapena 

Sahaabati atopene kangkilona 

Tee moduka bari-baria Quthubu 

Tee malingu isarongiaka Wali 

 

88. Musyaahida tontomaka motopene 

Opakeana Ulamaa Aulia 

Musyaahida mentene dawu-dawua 

Toromuana limaangu kabarina 

 

89. Taluanguna tontomaka mofanaa 

Ruaanguna tontomaka mobakaa 

Baa-baana fanaa’ul feeli 

Tontomakea inuncana ngangarandamu 

 

90. Puomea pai manga pewauna 

Soo Allahu faa’ili haqiiqii 

Juaaka fanaa’ul sifatu 

Tontomakea inuncana ngangarandamu 

 

91. Puomea paiyaka modadina 

Soo Allahu Hayyum Haqiiqii 

Taluaka famaa’ul Zaatu 

Tontomakea inuncana ngangarandamu 

 

92. Puomea malingu kadaangia 

So Allahu wujuudu Haqiiqii 

Apaaka tontomaka mobarina 

Malinguaka Wujuudu Mohaarusu 

 

93. Akakaro tee Wujuudullah  



Indaa kakaro tee sakaro-karona 

Limaaka tontomaka saaanguna 

Qudaratina tee Iraadatina 

 

94. Tekakarona parinta Uzhmatina 

Apepatai kadaangia mobari 

Tontomakea inda teijtihadi 

Halulu itu podomo panaindana 

 

95. Utilikia tezukuna ngangarandana 

Tekamatea te’aini kalibimu 

Osiitumo syuhudu limaanguna 

Opakeana pai mia arifu 

 

96. Muraaqaba atara labi kabari 

Motopenena muraaqaba ashali 

Osiitumo ilimu molabina 

Odalanamo malinguaka anbiyaa 

 

97. Tee mo duka Qutubu tee Gautsu 

Tee malingu ulama auliaa 

Tee mo duka zaahidi abidi 

Tee malingu arifu kaamili  

 

98. Tee mo duka abudale autadi 

Tee malingu insani wasili 

Atafakuru tontomaka azalii 

Apanafii sabara hawaditsi 

 

99. Apambulia i‘Aini Tsaabeta  

Indapo saangu giuna kaincana 

Hengga karomo bolimo umataua 

Soomo Opu Wujuudu saanguangu 

 

100. Pepuuana LA itu 

Aminaaka ibawona suurati 

Lausakea ILAAHA ikatifu 

Atitingkulu ILLALLAHU ikalibi 

 

101. Tawaa amina ilambangi ikaai 

Upapalia iweta ikaanamu 

Upadalea ibukuna talikumu 

Upasungkua idimaga iotomu 



 

102. Upasapoa HAA na akhirina 

Minaakea ikalibi sanubari 

Salapasina padana tuasiitu 

Pakukumea ruambalia biwimu 

 

103. Papopiroa ruambalia matamu 

Togasakea nafasi poinuncamu 

Kauzikiri inuncana kalibimu 

Tontomakea te’aini akalamu 

 

104. Osiitumo ismuu aadzamu 

Labi kaoge atopene fahalana 

Horofu Ba baana kalimatina 

Kapupuana horofu Dale burina 

 

105. Waluaangu antarana horofuna 

Olabangana bicarana rukuminu 

Osiitumo kabungkalena hijabu 

Teabungkale malingu rindi makapa 

 

106. Otuturana indamo kusarongia 

Padapo mini upeeloa iguru 

Baa-baana isarongi ahadiyat 

Osiitumo murtabatina zati 

 

107. Juaaka isarongi wahadati 

Osiitumo murtabati shifatu 

Taluaka isarongi waahidayati 

Osiitumo murtabati ismu 

 

108. Ise baana iyabi laa taiyomi 

Ruaanguna taiyomi awwali 

Taluanguna taiyomi tsaani 

Osiitumo murtabati qadimu 

 

109. Apaaka alamu arwaha 

Osiitumo kadaangiana inawa 

Limaaka alamu ajsamu 

Osiitumo pai karo mokakapa 

 

110. Anaaka oalamu miitsali 

Osiitumo toromuana simbau 



Pituaka alamu insaani 

Pokawamo bada tee inawa 

 

111. Murtabati pataangunamo sii 

Muhaddatsi kadaangiana itu 

Kaincanana bicara murtabati 

Nunuakea mosahana katauna 

 

112. Mosalipana te dalili kura’ani 

Mopokanana tehaditsina nabi 

Sii saaangu tula-tulana hijabu 

Motodikana ihaditsina nabi 

 

113. Ikitabinya kaasimu kuraisyi 

Pitupulu rewu tapina rindi-rindina 

Rindi cahea tee rindi kalalanda 

Osiitumo motutupina kalibi 

 

114. Mbooresana pituangu kabarina 

Moontomina mutana totona inca 

Sapulu rewu tutubi kalibiya 

Waranaana kaomo ombu makapa 

 

115. Sapulu rewu tutubi nafsiya 

Waranaaa kaomo gawu malino 

Sapulu rewu tutubi ruuhiyya 

Waranaaa amakuni moalusu 

 

116. Sapaulu rewu tutubi 

Waranaana amale’i kocahea 

Sapulu rewu tutubi syarriya 

Waranaana amaeta momalino 

 

117. Sapulu rewu tutubi hafiyya 

Waranaana amaeta kabibito 

Sapulu rewu tutubi 

Waranaana amaijo momalino 

 

118. Osiitumo kapadana hijabu 

Motutubina matana totona inca 

Mapuoaka pitupulu rewu itu 

Takamatamo pai anguna alamu 

 



119. Malinguaka alamu moalusuna 

Ibawona bula tawa itambena tana 

Teekawamo alamu arwaha 

Tee malingu alamu miitsali 

 

120. Aincanamo wakutuu iweitu 

Tetulungina Oputa momalambuna 

Podo saide boli akosantapa 

Totona pai anguna alamu 

 

121. Nunuampuu zatina Opu Molabi 

Mokosarona laisa kamitsilihii 

Akawaaka tontomaka incamu 

Izati Molabi kadaanginana Opu 

 

122. Patotomea ma’arifatumu itu 

Bolimoduka bea pekabali-balia 

Osiitumo rahasia motowuni 

Inubuniaka pai mia arifu 

 

123. Osiitumo kapupuana katau 

Opakeana anbiya mursali 

E Wa Opu tarimaia toba ku 

Tee malingu kadakina fe’eliku 

 

124. Opu Gafuru mobarina amponina 

Malinguaka batuana mosalana 

Atobaaka ama’afuakamea 

Somana boli beambuli-mbulingia 

 

125. Incema-incema mombulingina kadaki 

Hengga atoba inda tarimaia 

E karoku boli upake pewuli 

Boli peelo kapujia te riyaa 

 

126. Ualaaka odede tee raangku 

Osiitumo mingku ibinasaka  

E Karoku boli umanga saori 

Boli pewau utalo mia rangamu 

 

127. Kasega itu abanculemo kaeka 

Manga saori amembali taokatalo 

Malinguaka ipapenamita itu 



Betapomea simbauna takodosa 

 

128. Fikiri mpuu dosa inciasiitu 

Maalimpuu naile pomeaana 

Takawaaka ilipu akhirati 

Iyaroana Opu sampuu-mpuuna 

 

129. Abicaramea Oputa momalagana 

Mokodosana temokohuna itu 

Apokanamo moko paradosana 

Mia modosa siitu amatalomo 

 

130. Osiitumo kambotu momatangka 

Malinguaka mia mopobicarana 

Dadiakamo siitu akawakomo 

Ukajungkuramo indamo beupooli 

 

131. Bari-baria giuna dosamu itu 

Tee malingu giuna waranaa iyalamu 

Muri-murina siitu upomeamo 

Udawumea amalamu malapena 

 

132. Amapupumo indamo tesandatamu 

Apadamea dosa incia siitu 

Dadiakamo mia mokodosa itu 

Soomo tangi malo-malo konowia 

 

133. Apenamimo kaseke tee kagimpi 

Tee malingu giuna nami marimbi 

E karoku menturu u sambahea 

Teupoasa inuncana Ramadan 

 

134. Zikirillahi menturuakea mpuu 

Teushalawa salaamu iNabimu 

Osiitumo katumpua iOputa 

Washiatina Nabiita molabina 

 

135. Incema-incema abotuki sambahea 

Satotuuna mia itu kaafirii 

Incema-incema agagai kurua’ani 

Teatagali haditsina nabii 

 

136. Satotuuna manga incia siitu 



Asalamea manga irahamatina 

Incema-incema mia inda motobana 

Ane tamate inda te iimanina 

 

137. Izraaiili aumba teamarana 

Tongko aala inawa faajiri 

Salapasina padana otolamui 

Umbalakamo munkiru wa nangkaru 

 

138. Okatukona oase mawaawa 

Aminaaka inuncana narakaa 

Cakumarana mungkiro wa nangkaru 

Alabi kapane atopene kawaana 

 

139. Osiitumo betaomo kabebena 

Apalondoa inuncana narakaa 

Teemo sawa sampobaa-bawana 

Isarongimo sajaail akra’u 

 

140. Sawamoitu betaomo tunggua 

Akadole-dole iwaa mapane-pane 

Osiitumo betaomo azabuna 

Ahukumua inda kobarantia 

 

141. Moamapuro simbou duka matigi 

Daa-daana indaa untoakea 

Ambulimoduka simbou baa-baana 

Santiasea soomo tua siitu 

 

142. Pokawaaka ibangu muhusyara 

Sakampomo temalingu kaafiri 

Beanamisi sakali kasikisaa 

Tee malingu saro giuna azabu 

 

143. Onarakaa sarona mboresana 

Jahannamu obamba pesuaana 

Haawiaht songi tao butungana 

Okasodona ataralabi kapane 

 

144. E karoku fikiri mpuu-mpuu 

Okadakina fitanaana dunia 

Dunia sii mbooresa momabuto 

Iwesiitumo banua momabongkona 



 

145. Lanciringana lipu idunia sii 

Simbou mpuu bangke itangana dala 

Malinguaka mia molalona itu 

Teapehuu teasoncongi angona 

 

146. Apipiaka beadingku pakeana  

Ameriaka baraa dingku karona 

Adingkuaka bangke incia siitu 

Amabutomo karomu abongkomo 

 

147. Kabanuina kabuto tee kabongko  

Zikirillahi menturuakea mpuu 

Tee shalawa salamu inabiimu 

Pontanga malo suju emani amponi 

 

148. Osiitumo taeamuna najisi 

Kawuluina kabongko tee kabuto 

Dunia sii mbooresana karimbi 

Abari mpuu giu ibinasaka  

 

149. Lanciringana tamboore idunia  

Simbou mpuu sifatuna pande hela 

Abarimpuu betao mokangkanaia 

Malinguka giuna ngalu motumpu 

 

150. Tabaraaka pari-pari amaseke 

Beapeelo labusa amarasai 

Beatonda atara sampana 

Tali-tali aseke tee pasi 

 

151. Amalalanda agalapu apoposa 

Moosaide indamo tekainawa 

Osiitumo ngaluna parancangia 

Teoitumo garuruna popalia 

 

152. Solo makaa inda atokera-kera 

Kamahe-mahe soakoranga-rangani 

Teemoduka batu saangu-saangu 

Pasi motondu ambooremo irope 

 

153. Pasi matuu amapupumo potonto 

Sondi molente indamo atogagari 



Teemoduka tana isari-sarina 

Podomo pimpi malingu ipaleina 

 

154. Ewo molele kakaana 

Lolebatana asaori lau-lau 

Amapasamo ewo ibawona peta 

Hengga karimpu tampesaa kawamea 

 

155. Kambala ikajampuli amatuumo 

Tee malingu sampo simbauna 

Opuna ngalu apobolo-bolosimo 

Teemo guntu indamo atotuninda 

 

156. Obibitona inda kobarantia 

Oberesena inda komambotua 

Embuna tawo apowele-welengimo 

Asari-sari Bangka incia siitu 

 

157. Ngalu ncangia indamo atopopanga 

Opopalia atomalinguakamo 

Dadiakamo anakodana siitu 

Aabakia bari-baria sawina 

 

158. Awajiibu anakodana siitu 

Apeelo popanga tepanawara 

Ijurumodina atara jurubatuna 

Tee malingu bari-baria sawina 

 

159. Opopangana ngalu incia siitu 

Teemoduka panawara molabina 

Baa-baana taparacaea Opu  

Juaaka tee malaa’ikatina 

 

160. Talu kitabi saatu pataangua 

Apaaka malingu bari-baria rasulu 

Limaaka eona naile muri-murina 

Anaaka dawua malapena madakina 

 

161. Dawua malape tee dawua madaki 

Ruaangua aposa mina iOpu 

Osiitumo kawuni-wunina sara 

Isarongimo Agama Isilamu 

 



162. E karoku boli umanga pisaki 

Pekaridoa incamu upande dangki 

Teemoduka boli umanga humbu-humbu 

Pengkaanaka bara umanga pulaka 

 

163. E karoku fikiria mpuu-mpuu  

Omboorena asalana karo siy 

Asala waa atawa asala uwe 

Asala ngalu atawa asala tana 

 

164. Osiitumo apadaangiakita Opu 

Akawaka janjina aalamea 

Dadiakamo komiu posintuwua 

Maloakea baranco asidara 

 

165. Incema-incema inda moposintuwua 

Amarasai akawa iimanina 

Incema-incema mia moposintuwua 

Mamudampuu siitu apambulia 

 

166. Muri-murina okadawunamo mpuu 

Atanduakea naile abaliimo 

E karoku fikira mpuu-mpuu 

Matemoitu padaa umbatikomo 

 

167. Akawaaka sakaratal mauti 

Osiitumo kapupuana dunia 

E Wa Opu dawuaku iimani 

Wakutuuna bealimba inawaku 

 

168. Boli kuose kawujuna seethani 

Tee malingu tabisu ibilisi 

Tee malingu isarongi burhani 

Malinguaka waranaana cahea 

 

169. Sio-siomo Wa Opu nekumatemo 

Bekupesua ikampona muhammadi 

Aagoaku iazabu narakaa 

Ihuru-hara ihari kiyamatiitu 

 

170. Teemoduka Wa Opu tarimaaku 

Beku peulu iyulu rahamatimu 

Teemoduka Wa Opu palapaaku 



Isikisaa barazakha ikoburu 

 

171. Waba’adahu muri-murina siitu 

Kushalawamo kusalamu iNabi 

Muhammadi Rasulu motopenena 

Azhaahiri umba idunia sii 

 

172. Asaubawa tee mala’ikati 

Mojagania ruuhulu amina 

Tee tulungi mina iOpu Allah 

Dambaakea sabara bidiadari 

 

173. Sapopomai bidiadari molabi 

Akukumbai batua ipalabina 

Azhaahirimo dunia tee akhirati 

Asaubawa amondomo teantona 

 

174. Daangiamo batua insaani 

Tomataumo Opu itu te batua 

Baa-baana motokana katauna 

Momatauna rouna kabatuana 

 

175. Muhammadi Rasulu ipalabina 

Momatauna Opu isomba siitu 

Oinciamo Rasulu momuliana 

Daangiapo inuncana kanguraana 

 

176. Anaindamo inana tee amana 

Pasusumea isarongii haliimah 

Wakutuuna incia kalingka-lingka 

Sapomo lagi jibiriilu siitu 

 

177. Awetamea randana momuliana 

Beapasuju parewa moalusuna 

Teabanaka batu inuncana kompona 

Apekangkilo bari-baria parewa 

 

178. Iweitumo tongkona polawulina 

Umbalakamo jibiriilu siitu 

Daangiamo tandana karasuluna 

Aincanamo kalabia ikarona 

 

179. Pinoamana indaa paracaea 



Sabara mia podo pehahaia 

Afikiria o’ilimuu sihiri 

Auraia katau Barahamana 

 

180. Pinoamana moperawosia itu 

Abuu Lahabu siitu asarongia 

Pinoamana bari-baria siitu 

Mokosarona moparacaaeia 

 

181. Abuu Bakar ate Abi Thaalibi 

Tee moduka Abbasi te Itbahi 

Te Hamuzah tee bawine samia 

Paracaea bari-baria siitu 

 

182. Baa-baana indapo ope-opea 

Daangiapo soo sakaro-karona 

Magawu mpuu pore inda koolota 

Aindampuu saangu bemorarea 

 

183. Oma’anana indapo temorarea 

Daangiapo inuncanan ilimuuna 

Oibarana pore inda koolota 

Daangiapo soo angu-anguna 

 

184. Alamusii dangia amampada 

Anaindapo bari-baria siitu 

Taoakamo akosaro amagawu 

Anaindamo saangu momataua 

 

185. Bari-baria afanaa daangia 

Anaindampo saangu kadaangia 

Malinguaka giuna kadaangia 

Anaindapo saangu bemotokana 

 

186. Bedaangia sagiu mokaadimuna 

Tabeanamo Opu itu motokana 

Opu itu atoka sadaadaa 

Ainda mpuu simbau mosiimpona 

 

187. Asadiamo indapo ope-opea 

Anaindapo bari-baria siitu 

Taubaamo nda tee Opu isomba 

Opu Allah Opu sampuu-mpuuna 



 

188. Opunamo sabara kadaangia 

Tee malingu bari-baria siitu 

Oinciamo Opu Inda Kosandara 

Alabi mpuu inda kokasimbau 

 

189. Teatopene inda tesampokanana 

Aharamumo simbauduk Incia 

Saangu-angu Opu isomba siitu 

Takaafiri tapaporuaangua 

 

190. Teemoduka boli tapakoanca 

Inda mpuu temokoamaakea 

Bari-baria giuna kadaangia 

Posa fanaa ihari kiamati siitu 

    

191. Soomo Opu naile mokaadimuna 

Asadaa-daa bakaa sazamanina 

Opu Allah motopenena Kalanga 

Momuliana molabina kaogena 

 

192. Motarimana sabara mokodo’ana 

Apemembali hajaatina batua 

O-pu itu aharusu i’akala 

Awaajibu dalili kura’ani 

 

193. Inda lalesa Opu itu itanana 

Teinda duka alalesa ibulana 

Tabeanamo Opu itu alalesa 

Ikalibina batuana mukumini 

 

194. Momaekana temoparacaeaia 

Tee moduka batua momangkilona 

Opu Allah Opuna sabara rohi 

Mopewauna dunia te akhirati 

 

195. Saincanana amondo tee antona  

Aluputia indamo temokurana 

Rahmaani molabina kalambuna 

Sabaraaka indaa tabelakea 

 

196. Amanga dawu nikmati bari-bari 

Apepatai sabara makhaluguna 



Opu rahiimu atopene kaasina 

Malinguaka batuana mukumini 

 

197. Ombooresana adawua sorogaa 

Teataoa beakamata zaatina 

Malinguaka giuna kakawasana 

Anaindapo bari-baria siitu 

 

198. Batuana tawa omakhalukuna 

Tee malingu giuna mogaibuna 

Daangiapo incana ilimuna 

Anaindapo izini minai Opu 

 

199. Bari-baria indapo adaangia 

Kadaangia cahea baa-baana 

Osiitumo rampa iOpuakana 

Minaanamo bari-baria siitu 

 

200. Obatuana sabara kadaangia 

Ominaana cahea baa-baana 

Oizinina kahanda kapoolina 

Pbeteana kahanda kapoolina 

 

201. Karo molabi inda kosimbau 

Daangiapo inuncana awwalina 

Mataumea rouna kabatuana 

Ahadamu mo iyaroana Opuna 

 

202. Apewaumea katumpu mina iOpu 

Baa-baana Alamu mbooresana 

Ombooresana molabina kakasuna 

Okakasuna indampuu asaangu 

 

203. Okaridona inda tee lolotana 

Palimbaia imbooresana kaeka 

Alabimpuu kaekana iOpuna 

Teapolali ipangkana kaincafu 

 

204. Incafuaka rouna kabatuana 

Petapaimo ipangkana kamenturu 

Menturuaka katumpu mina iOpu 

Pataanguna alamu mbooresana 

 



205. Somba Opuna sarewu-rewu tao 

Kaalimba satapi-tapi rindi 

Okabarina patapulurewu tapi 

Pepadaia bari-baria tapina 

 

206. Ibaadati sarewu-rewu tao 

Apadamea bari-baria tapina 

Daangiamo izini mina iOpu 

Dzaahirimo sabara kadaangia 

 

207. Aincanamo malingu mogaibuna 

Mosombaia daangia agaibu 

Abirahimo beapatomataumo 

Tontomakamo inuncana ilimuuna 

 

208. Akahandamo adawu-dawumea 

Baanamo awwalina dawua 

Oinciamo taiomi awwali 

Satotuuna izini mina iOpu 

 

209. Okapupuana olotana pogaana 

Sakati mpuu rualasa patarewu 

Daangiamo taiyoni tsaani 

Muri-murina tapi incia itu 

 

210. Oorasulumo mursali anbiya 

Sahabati auliyaa awwali 

Tee malingu batua ipalabina 

Tesaopea kangengena tuaitu 

 

211. Daangiamo katumpu mina iOpu 

Atumpumea aparango kaafiri 

Akakaromo apepatangka agama 

Saluwiria podo malaa’ikati 

 

212. Ikaanana ikaai italiku 

Iyaroana ruuhil amina 

Akakaromo aperango kaafiri 

Hulubalana patamia kabarina 

 

213. Abubakara utsmani tee Alie 

Muri-murina aumbamo te Umara 

Apadamea kaafiri mogagana 



Asalimea mopisakia iMakkah 

 

214. Posa sombamo apuji Opu Allah 

Aincafumo aturumo iNabi 

Salapasina apotimbeaka Makkah 

Onabita Syafi’il Ummati 

 

215. Atumpumea bealimba i Madina 

Beadari pai miana Madina 

Apolimbamo Nabita iMadina 

Tee malingu sabara sahabati 

 

216. Soomo unde pai miana Madina 

Akamatamo giuna mukjizati 

Mairangoa sifatuna nabiita 

Malinguaka ummati muri-murina 

 

217. Abarimpuu sifatu karasuluna 

Okadauna iOpu momalangana 

Sopodomaka motopenena Kaoge 

Momuliana pataangu kabarina 

 

218. Oinciamo shidiqi momatangka  

Aindampuu siitu agau-gau 

Malinguaka giuna peoniina 

Tee malingu giuna boasakana 

 

219. Maka siimpo sifatu fathaana 

Alawa alabi kamentibana 

Ainda mpuu bara kabongo-bongo 

Teanainda incia akapo’u-po’u 

 

220. Malinguaka abaana yaahuudi 

Bari-baria giuna maso’alana 

Alawa oni inda kasunu-sunu 

Teanainda incia apo’ai 

 

221. Maka siimpo sifatu tabliiqi 

Apakawea malinguaka katumpu  

Aparangoa jinni tee manusia 

Aadaria arabu tee ajamu 

 

222. Maka siimpo sifatu amaanati 



Ainda mpuu abuniaka saga 

Teanainda beapaposimbau 

Moosanganga tawa saangu horofu 

 

223. Arangomea sahaabati omakasu 

Tee malingu ummatina motangkuna 

Amapuromo aposa palimbaia 

Bari-baria indamo teidikana 

 

224. Soomo mini katau kasongoana 

Ilimuuna sababu karasuluna 

Amaalimo itu apalimbaia 

Hengga kawana sahaabati molabi  

 

225. Patamiana manga incia siitu 

Indaa pooli beadariakea 

Abudullahi itu abubakara 

Oinciamo iyabi mawakalambe 

 

226. Tee umara iyabi abuu hafsa 

Oinciamo iyabi mawahafsa 

Tee utsmani iyabi abuulaila 

Oinciamo iyabi maatana 

 

227. Teemo Alie oAbuu Tsuraabi 

Oinciamo Abia Maatana 

Teemoduka sakawina Nabiita 

Podo Bawine Molabi 

 

228. Baa-baana akawi te Khadijah 

Osiitumo anana Huwailidi 

Juaaka akawi te Aisyah 

Oananamo itu Abuu Bakara 

 

229. Taluaka akawi te Hafusa 

Oinciamo itu anana Umara 

Apaaka akawi tee Sauda 

Oinciamo itu anana Zai’a 

 

230. Limaaka tee umi salama 

Osakawina nabiita molabina 

Anaaka akawi te Maimuna 

Nabiita safi’il Ummati 



 

231. Pituaka akawi te Ramuzaa 

Nabitaa muri-murina Rasulu 

Mancuanana Talumiana siitu 

Inda todika iHaditsina nabi 

 

232. Waluaka akawi te Zaenabu 

Osiitumo oanana Hariimu 

Sioaka Zainabu samiana 

Oinciamo itu anana Jahasi 

 

233. Sapuluaka akawi te shafiyyah 

Oinciamo itu anana Hayyi 

Muri-murina tee Yuariya 

Osiitumo anana Haaritsa 

 

234. Osiitumo sakawina idunia 

Kabarinamo sapulu tee samia 

Soomo mini bawine gundi-gundina 

Nabiita syafi’il ummati 

 

235. Baa-baana mariituk kibtiya 

Te Jaariyaaatul Mauhuuba 

Tee moduka Rihaana Ogundina 

Tee Jamila Kamondona patamia 

 

236. Soomo kabarina anana 

Onabiita syafi’il ummati 

Baa-baaana itu Abdullah 

Juaaka siitu oKaasimu 

 

237. Taluaka siitu ibrahiimu 

Kabarinamo umane talumia 

Apaaka oFatimah siitu 

Limaaka situ o Rukaiya 

 

238. Anaaka Umi Kalsuumu 

Pituaka siitu o Zaenabu 

Salapasiana malingu karajaana 

Akawamea kapajaga iOputa 

 

239. Abolimea dunia mofanaana 

Apoaromo ilipumobaqaana 



Wakutuuna tongkona beawafati 

Atangimpuu aoge-oge incana 

 

240. Akoonimo jibiriilu siitu 

E Nabii opea utangiaka 

Osorogaa padamo abelokia 

Bambana bula posa tobungkalemo 

 

241. Apentaamo sabara malaa’ikati 

Bealawati inawa tomuliangi 

Inda kutangi rampana ahaliiku 

Teanainda kugaaa manga naku 

 

242. Iudaniku ummatiku dorohaku 

Nekubolia kaasi tuamoapa 

Akoonimo Opu manga ampononia 

Rahmatina alibi kalalesana 

 

243. Oummatimu padamo kungakuia 

Motuaapa dosana kuamponia 

Somana boli aperawosi ingkoo 

Tee malingu Oni katumpuaku 

 

244. Siitumaka indamo kuamponia 

Akakalamo inuncana siksaaku 

Akoonimo nabiita molabina 

Eomosii tao pogaa-gaaya 

 

245. Mokoanana siitu amaelumo 

Abalu-balumo bawine mokokawina 

Sahaabati moko Muhammadina 

Eomosii betaokabotuana 

 

246. Salapasina padaa kooni itu 

Nabiita syafi’il ummati  

Akoonimo Faathimah iNabi 

Netambulimo ilipu mobakaana 

 

247. Beyapaimo siitu betapokawa 

Mangaanamu teantona banuamu 

Akoonimo nabiita molabina 

Peeloaku i Padang Muhsyara 

 



248. Wakutuuna atimbangi amalana 

Oummatiku kuhambea katamona 

Aabamoduka siitu o Fathimah 

Nebarakangkala indamo i Muhusyara 

 

249. Iyapaimo siitu betapokawa 

Akoonimo nabiita molabina  

Peeloaku betapokawa iTete 

Wakutuuna kutaangi ummatiku 

 

250. Kumeriaka bara ncoso asindoli 

Kaa mandawu iwaana Naraka 

Aabamo siitu oFathimah 

Nebarangkala inda duka iTete 

 

251. Iyapaiduka siitu betapokawa 

Alawanimo nabiita molabina 

Peeloaku I Haudu Kautsari 

Wakutuuna bekubaho ummatiku 

 

252. Muri-murina padaa lele itete 

Akabangasa amatuu borokona 

Salapasina padana abana siitu 

oFathimah aabaki nabiita 

 

253. Umbalakamo Hafsa tee didina 

Alausaka iwetaa ikaanana 

Nabita syafi’il ummati 

Beumbulimo ilipu satotuuna 

 

254. Akoonimo hafusaa beadidia 

Soapaunda baanda momuliana 

Adidimea nabiita o hafusa 

Apekangkilo nginci mobarakatina 

 

255. Sapenamina kapiina awafati 

Nabiita syafiil ummati 

Abaliimo waranaana rouna 

Jibiriilu apoilimo isambali 

 

256. Indaa tara akamata nabiita 

Karasaina kapiina awafati 

Kasande-sande irandana aisyah 



Iyaroana omalikil mauti 

 

257. Kapupuana oni iboasakana 

Amakasumo bealimba inawana 

Taluwulinga rafiiqil adlaa 

Osiitumo muri-murina onina 

 

258. Wakutuuna bealimba inawana 

Atonto-tonto andeana malangana 

Satorangona nabii awafatiimo 

Wakutuuna simbou duka umbana 

 

259. Atobungkemo sabara shahaabati 

Amangagoramo motangina imadina 

Kamondonamo namapulu talutao 

Kangengenamo amboore idunia 

 

260. Awaajibu komiu umataua 

Malinguaka ummati muri-murina 

Osiitumo kamondona itqaadi  

Malinguaka moosena agamana 

 

261. Kau koburu boli ubawalaloa 

Osiitumo barazakha amalaa 

Aumbakalamo munkiru wa nangkiru  

Beabaki mia mate ikoburu 

 

262. Imuhursyara pada poromusaka 

Iweitumo topenena sukara 

Neabaki mukmini shalihi 

Alawania bari-baria abana 

 

263. Nea baki mursriki kaafiri 

Teemalingu bidaa munaafiqi 

Tee saga islamu dorohaka 

Moo samia inda temolawanina 

 

264. Salapasina padana aabakia 

Abawamea manga incia siitu 

Imiizani kaloesa mobanara 

Timbangiana amalana batuana 

 

265. Akaunde-unde matamona kalapena 



Soomo soso matamona kadakina 

Ahisabua amalana batuana 

Malinguaka mingku idunia sii 

 

266. Orangkaea maalina hisabuna 

Sababunamo abari arataana 

Inda oge hisabuna misikini 

Kaije-ije sabaraaka fakiri 

 

267. Aundeaka sorogaa katoona 

Amimiaka nikmati kajanjina 

Tapa itambe kalalesana kampona 

Imukmini mokurana amalana 

 

268. Apokanamo simbau dunia sii 

Tee gundina patapulu ruamia 

Katangi-tangi kaafiri musyriki 

Tee malingu bidaa munaafiqi 

 

269. Atangiaka torongku mbooresana 

Tee malingu sangkana sikisaana 

Sakamatana sikisaa momaoge 

Posa goramo ambuli iduniaa 

 

270. Iqraru agau-gau mursali 

Amanagakumo aboasaka salana 

Osiitumo emani iindaa koguna 

Bambana taubat padamo atutubia 

 

271. Teemoduka tete betaolelea 

Polantiwaa iwaana narakaa 

Okatadana alalo hancu iwinto 

Alalo bulua rouna kaalusuna 

 

272. Sindoliana kaafiri musyriki 

Tee malingu bidaa munaafiqi 

Tee saga isilamu dorohaka 

Amanangkali ikatumpuna Opuna 

 

273. Mukmini naile apesuamo 

Isorogaa mbooresa molabina 

Satoromuna bari-baria siitu 

Imukmini inuncana sorogaa 



 

274. Amalimpumo ailamo aqalana 

Atilaia nuru zatina Opu 

Sakamatana mukmini momalimpu 

Posatangimo malingu bidiadari 

 

275. Satorangona tangina bidiadari 

Tee malingu giuna gora-gorana 

Salapasina dosana ipewauna 

Daangimo amponi minai Opu 

 

276. Abangumea mukmini momalimpu 

Apambulia simbou baa-baana 

Samatauna incana kalimpuana 

Soomo tangi tee banguna onina 

 

277. E Wa Opu netagaapeaduka  

Mai-maina bolimo apenamia 

Satotuuna Opu itu a adili 

Atimbangia namisina batuana 

 

278. Teemoduka umatina muhammadi 

Momboorena inuncana Naraka 

Wakutuuna alalo jibirilu 

Asameamo ummatina marimbina 

 

279. Paumbaia nabiita molabina 

Ingkami sii kaasi tuamoapa 

Wakutuuna daangia idunia 

Tabaca duka salawa tee salamu 

 

280. Akoonimo Oputa momakaana 

Atumpumea jibiriilu siitu 

Beapokawa saincana ummatina 

Momboorena inuncana narakaa 

 

281. Alipamo jibiriilu siitu 

Beapokawa sameana ummatina 

Sakawana jibiriilu siitu 

Inabiita syafiil ummati 

 

282. Onabiita wakutuu iweitu 

Asumpu-sumpu inuncana hima molabi 



Tee malingu bari-baria nabii 

Akande-kande asumpu inuncana Hima 

 

283. Muusa itu abaca tauratna 

Iisa itu abacamo Injilina 

Odaudu abacamo zaburuna 

Atula-tula amalana idunia 

 

284. Jibiriilu teemo tangi-tangina 

Aabakia nabiita molabina 

Apolelemo jibiriilu siitu 

Apakawamo sameana ummatina 

 

285. Maimoduka Faathimah apolele 

Inabiita syafiil ummati 

Daangiapo ummatimu marimbina 

Agora-gora mosarongina ingkoo 

 

286. Salapasina padaa perangoia  

Jibiriilu tee Faathimah 

Akakaromo syafiil ummati 

Alaihi shalawa tee shalamu 

 

287. Beaagoa ummatina marimbina 

Mombroorena inuncana narakaa 

Satalu malo lingkana mia madei 

Amagarimo narakaa satombua 

 

288. Sakawana nabiita molabina 

Aagomea manga ummatina itu 

Akoonimo narakaa satombua 

E nabii boli umai iwei 

 

289. Indaa rango nabiita molabina 

Sabutunamo soaroro ummatina 

Kaabawea imaa’ul hayati 

Kaabahoa manga ummatina itu 

 

290. Tampo-tampoa karona mobinasana 

Awuluia bari-baria rakina 

Osiitumo kaasina nabiita 

Amaloaka manga ummatina itu 

 



291. Dadiakamo komiu fikiri mpuu 

Okaasina nabiita molabina 

Okatumpuna suungia mpuu-mpuu 

Okasasina boli umakasuiya 

 

292. Salapasina padaa posabahoa 

Bari-baria manga ummatina itu 

Abawamea siitu isorogaa 

Podo saide siitu temo capuna 

 

293. Sakawana siitu isorogaa 

Malingu mia iyago inarakaa 

Amaeamo siitu beapesua 

Sakamatana mia antona sorogaa 

 

294. Akoonimo nabiita molabina 

Atumpumea jibiriilu siitu 

Pailamea capuna bari-baria 

Oummatiku manga incia siitu 

 

295. Alipamo jibiriilu siitu 

Asapuiya capuna ummatina 

Amainawamo rouna bari-baria  

Oummatina manga incia siitu 

 

296. Apokanamo tee reouna isopu 

Tesuarana simbounamo daudu 

Salapasina padana tuasiitu 

Apesuamo inuncana isorogaa 

 

297. Osiitumo izini mina iOpu 

Teekaasina nabiita molabina 

Satoromuna naile isorogaa 

Omukmini bari-baria siitu 

 

298. Akoonimo Oputa momalangana 

Atumpuamea manga batuana itu 

Posaalea komiu sakawimiu 

Tee malingu sabara musirahamu 

 

299. Moo sazarra amala malapena 

Iweitumo Opu a amponia 

Opu Malanga naile isorogaa 



Apakawimo nabiita molabina 

 

300. Tee mariyamu bawine imuliangi 

Ositumo kariyaa motopene 

Sorogaana nabiita molaabina 

Apiliakea Oputa momalangana 

 

301. Asarangia sorogaana siitu 

Hadhiiratul qudusi sarona 

Osiitumo betaomo kawiana 

Nabiita naile tee mariyamu 

 

302. Te buraqu sawikana nabiita 

Tee tombi liwaa’ul hamdu 

Tee malige qusuru maanikamu 

Tee sariga sariiri motopene 

 

303. Te kurudii bulawa momasasana 

Tataakea inta tee manikamu 

Te qathiifu paramadani molabina 

Tee misnadi pasandeka hariiri 

 

304.  Te sikupapa ahmaru malei na 

Obibitona indaa atokera-kera 

Tee tajiwakutaa molabina 

Tee izari pakea momuliana 

 

305. Tee ridaa salenda motopenena 

Tee na’ali motopenena kalape 

Tee belona malige incisiitu 

Bari-baria giu inda momentela 

 

306. Tee moduka belona mbooresana 

Malinguaka pakea isorogaa 

Bari-baria bulawa momasasana 

Tataakea inta tee manikamu 

 

307. Salapasina padana tuaitu 

Atumpumea manu-manu ipolaka 

Iyandalana manu-manu momawondu 

Apalondoa karona sambaaia 

 

308. Salapasina padana aleaitu 



Abanculemo manu-manu mopolaka 

Atarabangu ambulimo imalige 

Aparada itotona kolemana 

 

309. Atumpumea inuncana malige itu 

Okadawuna indaa atokera-kera 

Teemo gindi haqiiqi morarana 

Obibitona indaa kobarantia 

 

310. Tee sumpua zamarudu moincana 

Te bosu-bosu abyadu maputina 

Teemo meja obulawa momasasana 

Tataakea inta te manikamu 

 

311. Tee mo gusi aswadu maetana 

Obibitona indaa atokera-kera 

Osiitumo sorogaa momalanga 

Hadhiiratul Qudusi osarona 

 

312. Apakakaroa malige incia itu 

Ikasituri molabina kawonduna 

Oyaroana malige incia itu 

Ohaqiiqi motopenena kale’i 

 

313. Ozamarudu ahdharu orindina 

Apopadai zahabi momasasana 

Tee tubuna malige incia itu 

Manikamu jauhara molabina 

 

314. Bari-baria belona malige itu 

Okawonduna alalo aeri mawa 

Nabiita syafi’il ummati 

Tee paapana nabillahu Iisaa 

 

315. Akatoro-toro ibaitual hamdu 

Akaonga-onga ibamba manikamu 

Tee antona malige inciaitu 

Bidiadari motopenena kakesa 

 

316. Wilidaani anaana molabina 

Iyaroana huuri bidiadari 

Batu-batuna tana incia siitu 

Maanikamu tekumala teinta 



 

317. Tee umala kautsari mawonduna  

Tee haudhu motopenena kagari 

Lalo ashali rouna kalapena 

Okamekona kawonduna atopene 

 

318. Batu-batuna umala incia itu 

Malinguaka paramata molabina 

Tee bonena umala incia itu 

Bulaw bubu motopenena kasasa 

 

319. Ja’afara tekungkuna orumpuna 

Tee wiridi motopena kawondu 

Tee syajara puuna kau bulawa 

Tee malingu sagala giuna kau 

 

320. Tee bakena kau incia siitu 

Fawaakihi motopenena kameko 

Posa umbamo yapaiaka nabii 

Tee malingu mokosarona rasulu 

 

321. Teemoduka yapai shahaabati 

Tee malingu taabii moosena 

Teemoduka quthubu tee gautsu 

Tee malingu abdale autadi 

 

322. Tee moduka zaahidi aabidi 

Teemalingu auliyaa aarifu 

Teemoduka shaalihi molabina 

Tee malingu wara’ana syara’i 

 

323. Teemoduka aalimu aamili 

Tee malingu insaan washili 

Teemoduka suluthani moadili 

Tee malingi fakiri mosabarana 

 

324. Opakeana inta tee maanikamu 

Osawikana podo buraqu molabina 

Makutaana bari-baria siitu 

Akanginda-nginda simbau matana eo 

 

325. Okausuna podo bulawa masasana 

Tataakea inta tee maanikamu 



Osiitumo tapanamo ajoo oge 

Kariyaa Oputa momalangana 

 

326. Soatalamo giuna pekande-kande 

Tee malingu waranaana isumpu 

Te aisyaa beapakawia duka 

Tee malingu sakawina idunia 

 

327. Salapasina akawi nabiita 

Opu isomba tee sampuu-mpuuna 

Akawimo malinguaka rasulu 

Tee malingu bari-baria nabii 

 

328. Sagaamo siitu motoburina 

Onikmati kalapena sorogaa 

Ruawulinga saeo akamatea 

Zatina Opu inda mokosandarana 

 

329. Hijratina nabiita molabina 

Sarewu mondo taluatu tesatao 

Teelabina patambula kabarina 

Bula rajabu ruapulu ruamalo 

 

330. Ahadi awwalina isyaa 

Omondoana kabanti incia sii 

Kuporadami kupakande kaburia 

Kudaki-daki karatasi tee manci 

 

331. Inda rampana betee ampadeana  

Sabutunamo betao potawa-tawa 

Kulagu-lagu uda-udani Mate 

Tekufkiri hasabu muri-murina 

 

332. E Wa Opu batuaMu atobamo 

Kamatakami te aini kaasiMu 

Amponikami minai dunia sii 

Pokawaaka naile muri-murina 

 

333. Aamiina Wa Opu tarimakami 

Satotuuna tarimaMu alalesa 

Sio-siomo Wa Opu betapokawa 

Tee nabii ipolubaamami 

 



334. Muhammadi Mursali Anbiyaa 

Aagoaku iazabu narakaa 

Ihuru-hara ihari kiyamat itu 

Tee malingu hisabu muri-murina 

 

335. Wa aalihi podo mia shalihi 

Wasahbihi aarifu zaahidi 

Washallallahu Alla Saidina Muhammadin wa Alaa wasahbihi  

Wasallam Wallhamdulillahi Rabbil Aalamin. 

  



b. Documentation 

 

 

 

Picture 1: The residence of the informant  

 

 

 Picture 2: The residence of the 

informant 



 

 

Picture 3: Interview Process  

 

 

 Picture 4: Interview Process 

 

  



c. Informant 

 

 

Name   : Imran Kudus, S.Pd., M.Sc. 

Place/Date of Birth : Lamangga/4th July 1983 

Occupation  : Lecturer and Traditional Art Maestro 

Address  : Melai, Keraton Buton Fortress Complex 

Phone   : +62 822 9016 9167 

Email   : Imrankudus41@gmail.com 


